
Кереш

   Шаулап үскән агачта күпме яфрак бар ?! Яфракларны бер-берсе белән чагыштырып карасак, ике бертөрле яфрак таба алырбызмы? Алар бер-берсеннән формасы, зурлыгы, төсе һәм башка бик күп сыйфатлары белән аерылып торалар. Бер агачта бертөрле ике яфрак таба алмаган кебек, җир шарында ике бертөрле кеше дә таба алмабыз. Хәтта тышкы кыяфәтләре белән бик охшаш игезәкләр дә бер-берсеннән күптөрле сыйфатлары белән аерылып торалар. Әлеге мисаллардагыча, балаларның да  акыл үсеше, фикерләү дәрәҗәсе, рухи дөньясы, психик һәм физиологик халәте, эчке кичерешләре бер үк дәрәҗәдә түгел, һәр кешенең үз кимчелекләре һәм үз өстенлекләре бар, һәр шәхес үзенчәлекле һәм кабатланмас. Моны укытучы хәтереннән чыгармаска тиеш. Рефератка куелган  “Сәләтле бала: сыйфатлы белем бирү ысуллары”   темасы  актуальлеген укучыларның эшчәнлекләре нинди дәрәҗәдә булуга карамастан,  аларның һәркайсына да сыйфатлы белем бирү мөһимлеге көчәйтә. Ягъни, сыйныфтагы сәләтле балалар өчен,  сыйныфташлары белән тигезләп кенә калмыйча, үстерелешле темпта, тирәнрәк үзләштерү таләп ителгән ысуллар куллану шарт. Шулай ук, сыйныфтагы башка  балалар  өчен әлеге ысуллар үсеш динамикасын көчәйтү, сәләтлеләр үрнәгенә иярү омтылышы тудыру өчен җирлек тә булырга тиеш.
Рефератка татар теле һәм әдәбияты дәресләрендә сәләтле балалар белән эшләү, аларга сыйфатлы белем бирү юллары тәҗрибәсен бәян итү максаты куелды. Максатка ирешүгә билгеләнгән бурычлар: сәләтле балалар белән эш системасын күрсәтү; татар теле һәм әдәбияты дәресләрендә  сыйфатлы белем бирү максатыннан кулланылган ысулларның үрнәкләрен тәкъдим итү; шәхси  тәҗрибәләр белән  уртаклашу. 
Дәрес – мәктәптә укыту-тәрбия процессын оештыруның төп формасы. Ул процесс – укытучы һәм укучының бердәм-эзлекле эшләве. Укучылар зур активлык күрсәткәндә, укытучы аларның активлыгын уңышлы оештырганда гына дәресләр нәтиҗәле була ала [1]. Дәресләрдә сәләтле балалар белән эшне ничек оештырырга мөмкин соң? Әлеге сорауга җавап итеп әзерләнгән “Сәләтле бала: сыйфатлы белем бирү ысуллары”  дигән темага башкарылган реферат  күпьеллык шәхси тәҗрибәләргә нигезләнде, сәләтле балаларга хас үзенчәлекләр педагогик һәм методик әдәбияттагы фикерләр белән дәлилләнде. Тестлар, зачет сораулыклары, эш алымнарыннан, дәресләрдә күп кулланылып, уңай нәтиҗәләргә китергәннәре рефератта тәкъдим ителде.
Беренче бүлек

1.1. Сәләтлелек билгеләре

Укытучыга балаларның ни дәрәҗә​дә сәләтле булуын белү бик мөһим. Аннары шуның нигезендә билгеле бер эш формалары һәм алымнары булдырырга һәм аларны көндәлек эштә кулланырга кирәк.
Сәләтлелек билгеләре буларак, иң беренче чиратта, кеше​дәге акыл үсешенең югары дәрәҗәсен күз алдында тотабыз.
Укытучы өйгә биргән эшләр белән генә чикләнмичә, өстәмә әдәбият укучы һәм өстәмә күнегү-биремнәр үтәүче балаларны аеруча сәләтлеләр рәтенә кертергә була. Ә дәреслектәге уку материаллары исә, күләме һәм тирәнлеге буенча, уртача дәрәҗәдәгеләргә исәпләнгән. Әгәр дә бала сәләтле булса, ул тәкъдим ителгән мәгълүматның саны һәм сыйфаты (монысы — иң әһәмиятлесе) белән генә канәгатьләнергә теләми.
Ә.Хуҗиәхмәтов фикеренчә, сәләтле балалар өч категориягә бүленә. Аларның беренчесен — зиһенлелек сәләте кече яшьтән үк ачылганнар (вундеркиндлар); икенчесен — аерым фәннәрне бик яхшы үзләштерүчеләр; өченчесен сәләт​лелек билгеләре ачык сизелә торганнар тәшкил итә [5].
М.Мәхмүтов  фикеренчә, бил​геле бер яшьтәге аңлылык дәрәҗәсе акыл сәләтен билгеләргә хезмәт итә. Акыл үсешенең югары темпы — сәләтле балага хас сыйфат [2].
Аңлы, белемгә омтылучан балалар тумыштан сәләтле яисә тиешле тәрбия алу нәтиҗәсендә үзләренең иптәшләреннән камилрәк акылга ия булулары белән аерылып торалар.
Сер түгел, соңгы елларда белемнең әһәмияте кими бара. Гомуми мәҗбүри урта белем һәм барлык балаларга да бер класста һәр фәннән бертөрле белем бирү уртача укучыларның гына түгел, сәләтлеләрнең дә фәннәр белән кызыксынуын ки​метте.
Кулланыла торган кайбер гадәти укыту алымнары һәм методларының бик үк нәтиҗәле булмавы да белем дәрәҗә​сендә бик ачык чагылыш таба. Хәзерге заман яшьләрендә үзаң һәм үз дәрәҗәсен белү хисе бик нык үскән. Шуңа күрә авторитар басым ясауга, әмер, нигезсез күрсәтмә бирүгә, исбатланмаган раслауларга корылган методлар кулланып, дәрес-занятиеләр үткәрү аларның, бигрәк тә үз фикере булганнарының, ачуын гына чыгара. Укучы, уку процессыннан читләшеп, күңелсезләнеп күзәтеп утырырга да мөмкин.
Боларның барысы да иҗади фикер йөртүче педагогларны укучыларның үзенчәлегенә туры килә торган яңа метод һәм формалар эзләүгә этәрә. Укытучыдан сәләтле балаларның күңелен аңлау, аларның үсешенә көч-куәт бирерлек эшләр башкару, индивидуаль якын килү таләп ителә.
Сәләтне үстерү өчен балаларның фәннәр буенча бирем​нәрне һәм үзләре алдына куелган бурычларны эзлекле һәм системалы үтәүләренә ирешү сорала.
Мөгаллимнәрне гадәти мәктәптә сәләтле балалар белән эшләү, аларга ничек итеп шәхси якын килү, индивидуаль программа белән укыту мәсьәләләре кызыксындыра. Әмма гомуми белем бирү мәктәбендә аларны җиңел генә гамәлгә ашыру мөмкин түгел.
Бу юнәлештә эшләгәндә берничә мәсьәләне хәл итәргә кирәк була. Аларның беренчесе — укучыларда белемнең үсеш дәрәҗәсен бик тиз һәм төгәл билгеләү һәм, шуның белән бәйләнешле рәвештә, дәресләрнең тема һәм формаларын планлаштыру вариантларын төгәл фәнни нигезләп сайлап алу, ягъни методиканы төгәл бер төркем, класс яки укучы үзенчә​лекләре белән «килештерү» механизмын булдыру.
Икенчесе — дәрестә дифференцияләштерелгән укытуны фәнни нигездә гамәлгә ашыру, үсеш дәрәҗәләре һәм әзерлек​ләре төрлечә булган укучыларның тиешле белем алуына ире​шү, дәреслекләрдә нинди алым һәм эш формалары кулланыр​га кирәклеген билгеләү.
Өченчесе — дәрестә укытучы-укучы дуслыгын тагын да нәтиҗәле итү юлларын табу. Укытучының югары әтрафлы булуына һәм дәресләрне демократияләштерүгә ирешү [5].
Акыл сәләтен эшкә җигү — шулай ук хәл итәсе мәсьәлә​ләрнең берсе. Бу - туктаусыз алга бару мөмкинлеге тудыру дигән сүз. Ул очракта сәләтле балаларны укытканда барлыкка килә торган «буш» вакыт шул ук фәннәрне укыту өчен файда​ланырга тиеш.
1.2. Сәләтле балалар белән эшләү юллары
Билгеле, төркемнәр һәм аерым балалар белән эш алып бармыйча, һәр шәхеснең табигый мөмкинлекләрен ачу да, аларны үстерү дә мөмкин түгел.
Күп очракта сәләтләре төрле булган балалар бергә укытыла. Укытучы күп вакытын уртача һәм йомшак балаларга сарыф итү сәбәпле, көчлеләрнең акыл сәләте үсешенә әллә ни этәргеч бирә алмый. Әкренләп сәләтле балалар да эшләү темпын киметәләр, шуңа күрә сәләтле балалар белән индивидуаль эшләү зарури.
Сәләтле балалар белән әзерлек эшләрен V сыйныфтан ук башлыйм. 3-4 ай укыткач, көчле балаларны үзем өчен аерып алам. Төркем алымы белән эшләгәндә, әлеге укучыларны төркем җитәкчесе итеп билгелим. Бу аларны башкаларга караганда күбрәк уйларга, җаваплылыкны үз өсләренә алырга, кыен ситуацияләрдән чыгарга өйрәтә.
V сыйныфтан ук мондый балалар өчен аерым карточкалар туплана; нигездә катлауландырылган биремле күнегүләр эшләүгә игътибар ителә. Сәләтле балалар белән эшләгәндә, мин укучылар алдына мондый бурычларны гамәлгә ашыруларын максат итеп куям:  а)
программа материалын бик яхшы белү; ә) өстәмә чыганаклардан мәгълүмат алу; б) бөтен төр анализ үрнәкләрен белү; в)
халкыбызның үткәне, бүгенгесе турындагы материалларны өйрәнү, вакытлы матбугат белән кызыксыну, радио, телевидениедән татарча тапшыруларны карап бару; г) фикерләү сәләтен үстерү; д)мөстәкыйль эшләргә өйрәнү.
Балаларның сәләтен үстерүдә мәктәп, район, республика күләмендә үткәрелә торган олим​пиадалар, фәнни җәмгыятьләр, түгәрәкләр, факультатив дәрес​ләр, кызыксыну буенча берләшмәләр дә зур әһәмияткә ия. Олимпиадага  хәзерләнүче   балаларның  өстәлендә  татар  теле  һәм әдәбияты дәресләреннән тыш, М.Зәкиев, Ф.С.Сафиуллина, Д.Ф.Заһидуллина , М.М Нигъмәтуллов һ.б. галимнәрнең китаплары, фәнни җыентыклары  да була.  Тел һәм әдәбият дәресләрендә шәхсән үзем, сәләтле балалар белән эшләгәндә төрле  алымнар кулланам: төрле авырлыктагы күнегүләр, тест биремнәре, “шарлы зачет” , “Мәгариф” журналында    басыла    торган    биремнәрне,    сорауларны,    олимпиада сорауларын үтәп барабыз; үзләре дә төрле темаларга карточкалар, тест биремнәре әзерлиләр.
Икенче бүлек

Сәләтле балалар белән алып барылган эш төрләре
2.1. Тестлар
Укытучы өчен үзе укыткан укучыларның программа таләп иткәнне үзләштерү дәрәҗәсен тиз һәм оператив тикшереп бару кирәк. Хәзерге этапта, минем фикеремчә, объектив тикшерүнең бер юнәлеше - тестлар. Тестларның башка төр күнегүләрдән өстенлеге аларны башкаруның һәм тикшерүнең тизлегендә ге​нә түгел, аларны әле башка традицион язма эшләрдә дә, пер​фокарталар белән эшләгәндә дә, компьютер программала​рында да файдаланып була. Бик күп фәннәр буенча бердәм дәүләт имтиханнарының (БДИ, БРИ) нәкъ менә тестлар формасында башкарылуын да истә тотканда, татар теле буенча да бу эшкә әзер булырга кирәк дигән сүз. Тест төренә даими мөрәҗәгать итү  нәтиҗәсендә фонетика,    морфология,    синтаксис,    пунктуациядән   тест    сораулары әзерләнде. Сорауларны әзерләүдә сәләтле укучылар да актив катнашалар.  Мисалга, 5 сыйныфлар өчен  “Фонетика” темасына кагылышлы  белемнәрне тикшерү өчен тәкъдим ителә торган тест сораулары. 

1 Фонетика  нәрсәне   әйрәнә?
1. Сүзләрнең  ясалышын
2. Сөйләм авазларын
3. Сүзләрнең дөрес язылышын.
2. Кайсы авазларны әйткәндә  үпкәдән килә торган /һава тоткарлыкка   очрамый?
1. Тартык  авазларны әйткәндә
2. Тартык  һәм   сузык  авазларны    әйткәндә
3. Сузык    авазларны    әйткәндә .
3.Татар телендә   ничә   сузык   аваз   бар?
1. 6
2. 10
3. 12
4.Татар  телендә   а хәрефе  беренче  иҗектә  ничек  укыла?
1. [а] авазы  кебек
2. [о] авазы  кебек
3. [о] га   охшатып, бераз   иренләштереп.
5.Иренләшкән сузыкларны күрсәтегез .
1. [У] [ү] [ө] [о] [о]
2. [ә] [а] [ы] [ы] [э]
3. [у]  [ү] [ә] [ы] [э]
б.Сингармонизм   законы  нәрсәне   белдерә ?
1. Тартыкларның  ярашуын
2. Сузыкларның   ярашуын
3. Сузык һәм   тартыкларның  ярашуын
7 .Татар  телендә   ничә  төрле  ижек калыбы   бар?
1. 8
2. 2
3. 6
8 .Татар телендә тартыкларның калын  яки нечкә әйтелеше нәрсәгә   бәйле?
1. Тартык авазларга
2. Сузык    авазларга
9.Ирен-ирен   [w] тартыгы нинди сүзләрдә кулланыла?
1. Алынма сүзләрдә
2. Татар теленең үз сүзләрендә
3. Икесендә дә
10.Хәреф саны аваз саны белән туры килгән сүзләрне  күрсәтегез.
1.Аю,кыяр,каен

2.Аласың, киләсең ,алма

3.Юлчы, елмаю,егерме

11.Фразеологик әйтелмәләрне күрсәтегез
1.Ут йоту

2.Урамда йөрү

3.Түбәсе күккә тию

4.Алма ашау

12.Ясагыч кушымчалары булган сүзләрне  кәрсәтегез

1.Укучы, дәреслек , русча

2.урамда, карарак , унынчы

3.Килгәннәр , кешеләр , язалар

13.Тамырдаш  сүзләрне күрсәтегез

1.Урам , урман , ура

2.Карга , карлы , карсыз

3.Җырчы , җыр , җырла 

14.Искергән  сүзләрне  күрсәтегез 
1.Мөгаллим

2.Абый

3.Гыйлем

4.Улым

5.Чабата

6.Шәкерт

Югары сыйныф укучылары белән үткәргән тестларның гамәли өлеше катлаулана,  биредә теорияне практик куллана белү шарты куела. Мисалга, 9нчы татар сыйныфлары өчен пунктуация буенча тест сораулары. 

1.
Татар телендә ничә тыныш билгесе бер?
а)10
6)11
в)14
2.
Салкын кыш үтте һәм кара каргалар да кайтып җиттеләр. Бу җөмләдә
а)
1 өтер, 1 нокта
б)
1 нокта
в)
1 өтер, 1 өндәү билгеләре куела.
3.
Биеклектә тургайлар сайрый ә түбәндә рәшә уйный. Бу җөмләдә
а)
1 өтер куела
б)
өтер куелмый
в)
2 өтер куела
4.
Цитаталарда төшереп калдырылган сүзләр яки җөмләләр урынына, төрле
сәбәпләр аркасында әйтелеп бетмәвен күрсәтү өчен
а)
ике нокта
б)
күп нокта
в)
сызык куела
5.
Оешма исемнәреннән соң "исемендәге" сүзе килсә
а)
куштырнаклар куела
б)
куштырнаклар куелмый
6.
Тиңдәш кисәкләр арасында өтер
а)
һәрвакыт куела
б)
куелмый
7.
Аерымланган хәлләр, аныклагычлар янында 
а) сызык , б) өтер ,
в)
күп нокта куела
8.
Кешегә хөрмәт казану минемчә төрлечә килә
а) 1 өтер, 1 нокта
б)2 өтер, 1 нокта
в) 2 өтер, күп нокта куела.
9.
Казан башкалам. Бу җөмләдә
а)
1 өтер
б)
1 өндәү
в)
1 сызык, бер нокта куела
10.
Ике чикне күрсәтә торган сүзләр арасына
а)
өтер
б)
сызык
в)
җәя куела
11.
Тыныч тавыш белән әйтелгән боерык җөмләдә
а)
өндәү
б)
нокта
в)
күп нокта куела.
12.
Үтәли җил сквозняк кеше өчен зарарлы.
а)җәя
б)
куштырнак
в)
сызык куела.
Әдәбият дәресләрендә тәкъдим ителгән тест сораулары  аерым әдип иҗатына, өйрәнелгән әсәр эчтәлегенә  нигезләнеп төзелергә, яисә чиреклек материал күләмен колачларга мөмкин. 8 сыйныфта беренче чиректә алган белем-күнекмәләр буенча тәкъдим ителгән тест:

I
.”Беренче театр”ның   жанры    а)
комедия, б)
трагедия  ,   в ) водевиль.
2.Вакыйга кайда бара?     а)
Казанда, б)
Югары Осланда ,   в)Алабугада
3. Эмигрант язучы        а).Г.Камал   ,    б).Г.Исхакый  ,    в).Г.Бәширов.
4. 1991- елда ТР ның Язучылар берлеге кем исемендәге премия булдырды ? а).М.Җәлил
б).А.Алиш ,   в).Г.Исхакый
5.Хәмзә бай нинди максат белән йөри?   
    а)спектакль куйдырырга,       б)спектакль куйдыртмаска,     в)спектакльгә билет алырга.
6. Татар хатын-кызларыннан беренче театр артисткасы
а).В.Минкина  ,   б).С. Гыйззәтуллина – Волжская   ,    в).Л. Ихсанова.
7. Татар театрының туган көне     а).5-май, 1906  ,    б).6-март, 1905  ,   в)22- декабрь ,1906.
8. 1917-1918 елларда «Сәйяр" труппасын кем җитәкли ? 
 а).Г.Камал. , б).Г.Кариев,  в).Ф.Бурнаш.
9 Бәет нинди жанрга керә?  а). Эпик ,   б).Лиро- эпик ,    в).Лирик.
10. Бәет язылу өчен нинди шарт кирәк    а).Тарих,  б).Сәяхәт ,  в).Вакыйга.
11. Беренче әсәрен 17 яшендә яза
  а). Г.Кариев  ,  б).Г.Камал  ,   в).Г.Исхакый.
11 сыйныфта өйрәнелә торган Туфан Миңнуллинның "Үзебез сайлаган язмыш" әсәренә карата түбәндәге  тест сораулары тәкъдим ителә:
1.
Вакыйга кайда бара?          а)
мәктәптә ,    б ) институтта
2.
Мәктәптә нинди җыелыш бара?     а) ата-аналар җыелышы   , б)педсовет
3.
Кем ул Рамил?    а) мәктәпнең отличнигы  , б) мәктәпнең икеле “ капчыгы'”
4.
Туктаров кесәсеннән нәрсә чыгара             а) хат ,  б) газета    
5.
Хатта нәрсә язылган?     а)
рәхмәт сүзләре   ,   б)
үпкә сүзләре
6.
Нариман  директорга  каршы  чыккансың  дип  кемгә  әйтә?
а)
Мөнирәгә   ,   б) Нуриягә
7.-
Туктаров: “ Син аңа яхшылык эшләсәң, рәхмәт әйтми, рәнҗетсәң, беркайчан гафу итми. “  Бу кем?    а)
укучы  ,    б)
Мөнирә
8.
 “Бөтен көчебез, бөтен вакытыбыз, гомеребез балаларга багышланган булырга тиеш. “   Бу  кем сүзләре?      а)
Нариман
б)
Туктаров
9. ...“Яратам мин Илгиз абыйны. “  Кем ярата Туктаровны?   а)
Динә      б)
Шәмсенур
10.
“ Укытучы була алмасам да, менә дигән балалар үстергәнмен.”  Кем үзенең балалары белән горурлана?    а)  Нариман   ,   б)
Мөнирә
11.
Үзенең белемен раслау өчен, кем имтиханнарын башка мәктәпкә барып бирә?
а)
Нурия  ,  б)  Динә
12.
Драмада җавапсыз мәхәббәттән кем газаплана?      а)
Алсу   ,    б)  Нурия
13.
Имтиханнар вакытында укучыларның белемнәре:  а)
югары  ,     б) түбән
14.
Комиссия үткәргән педсоветта диреторга каршы чыга:   а) бөтен коллектив,   б) бер кеше
15.
Нариман        а)
вафат була    ,     б) исән кала
16.
Мәктәп директоры итеп кемне билгелиләр?      а) Илгизне  ,   б) Фасилны
2.2.   “Шарлы” зачет 

“Шарлы” зачет үткәрү дә отышлы, ул укучыларга үзләштергән материалны тулысынча кабатлап чыгарга мөмкинлек бирә. Зачетны  гомуми темалар үтеп беткәч оештыру кулай. Мин “Исем”, “Фигыль”, “Сиыйфат”,”Сан” темалары буенча материаллар тупладым. Сораулар алдан язылып эленә. Сәләтле балалар өчен сораулар  күбрәк төзелә. Сорауларның номерлары һәм укучылар исемлеге кертелеп төзелгән нәтиҗәләр таблицасына һәркемнең дөрес җавабы “+” белән тамгалана. 
Зачет башлангач, укытучы бер укучыга сорау бирә. Укучы җавап бирә алмаса, икенчесе җавап бирә. Соңыннан, таблица күрсәткечләре буенча нәтиҗәләр ясала. 10 сорауга дөрес җавап  бирелсә“5”ле, 8 сорауга “4”ле, 7 сорауга “3” ле билгеләре куела. 

“Шарлы” зачет өчен сораулар
                   Фигыль
1. Ничә фигыль төркемчәсе бар?
2. Затланышлы фигыльләрне санагыз.
3. Хикәя фигыль нәрсә белдерә?
4. ...   кушымчалы  үткән  заман  хикәя  фигыль  кешедән   ишетеп  белгән   эш-хәлләрне хәбәр итә.
5. ... кушымчалы үткән заман хикәя фигыль сөйләүче үзе күреп, белеп торган эш-хәлләрне хәбәр итә.
6. 1 билгеле үткән заман хикәя фигыльне зат-сан белән төрләндерегез.
7. Үткән заман хикәя фигыльнең нинди формалары бар?
8. Ни өчен аны үткән заман хикәя фигыль дип атыйлар?
9. Кара, утыр, кер, эч фигыльләреннән хәзерге заман хикәя фигыльләр яса.
10. Хикәя фигыльнең нинди заманнары бар?
11. Билгеле һәм билгесез киләчәк заман хикәя фигыльләрнең нинди аермасы бар?
12. Боерык фигыльнең нинди мәгънәләре бар?
13. Боерык фигыль кайсы затта теләк мәгънәсен белдерә?
14. II зат берлек сандагы боерык фигыльнең кушымчасы бармы?
15. Шарт фигыльнең кушымчаларын әйтегез.
16. Шарт фигыль зат-сан белән төрләнәме?
17. Шарт фигыль нинди мәгънә белдерә?
18. Затланышсыз фигыльләрне санагыз.
19. Сыйфат фигыль рус теленә ничек тәрҗемә ителә?
20. Сыйфат фигыль һәм хикәя фигыльләрне ничек аерырга мөмкин?
21. Хәзерге заман сыйфат фигыльнең ничә төрле формасы бар?
22. Сыйфат фигыльләр нинди җөмлә кисәге булып киләләр?
23. Киләчәк заман сыйфат фигыльнең ничә төре бар?
24. Татар телендә сыйфат фигыль, сыйфатланмышы белән килгәндә, кушымча  кабул итәме?
25. Заман белән төрләнә торган кайсы фигыль җөмләдә аергыч булып килә? Ә кайсы фигыль хәбәр булып килә?
26. Кайсы фигыль килеш, тартым белән төрләнә?
27. Заман белән төрләнә торган кайсы фигыль зат-сан белән төрләнә?
28. Хәл фигыль кайсы сүз төркеме белән охшаш?
29. Хәл фигыль кайсы сүз төркемен ачыклап килә?
30. Хәл фигыльнең нинди төрләре бар?
31. Барганчы, уйнаганчы, эшләгәнче - кайсы төре?
32. IV төр хәл фигыльнең кушымчаларын санагыз.
33. Хәл фигыль нинди җөмлә кисәге булып килә?
34. Хәл фигыльнең фигыль белән уртак билгеләрен санагыз.
35. Хәл фигыльнең рәвеш белән уртак билгеләрен санагыз.
36. Сыйфат фигыль кайчан исемләшә?
37. Инфинитив рус теленә нинди фигыльләр белән тәрҗемә ителә?
38. Инфинитивның кушымчаларын санагыз.
39. Бару, язу, кайту - кайсы сүз төркеменә керәләр?
40. Инфинитив һәм исем фигыль зат-сан кушымчаларын кабул итәләрме?
41. Исем фигыль зат-санга охшамаган нинди кушымчаларны кабул итә?   
42. Исем фигыль һәм инфинитив рус теленә ничек тәрҗемә ителәләр?
43. Уйнатырга, эшләргә, сурәтләргә - фигыльнең кайсы төркемчәсенә керәләр?
44. Татар телендәге фигыль  дәрәҗәләре рус телендәге нинди категориягә туры килә?
45. Фигыль дәрәҗәләрен ясауның ничә төрле юлы бар?
46. Дәрәҗә кушымчалары нинди мәгънә белдерәләр?
47. Уйласа, сөйләсә, санаса фигыльләренең  төркемчәсе.
48. Эшләгән малай, әйткән сүз - фигыльнең кайсы төркемчәсенә керәләр. 
Татар теле укытуның төп максаты – башлангыч сыйныфларда ана телендә укырга, язарга өйрәтү, ана телен телдән һәм язма рәвештә дөрес һәм йөгерек куллану күнекмәләрен бирү, 5-11нче  сыйныфларда укучыларның ана теленнән тулы грамоталылыгына ирешү, сөйләм һәм язма тел культурасын күтәрү, татар теле фәне буенча укучыларга системалы белем бирү [1].  Әлеге төр тест, “шарлы” зачет формалары татар телен укытуның төп максатына ирешү юлында нәтиҗәле чара. Моннан тыш, бу ысуллар сәләтле балаларга фикер йөртү динамикасын, сыйфатын арртыру өчен өстәмә мөмкинлек, сыйныфтагы калган укучылар өчен  сәләтлеләргә тигезләнергә тырышу стимулы булып хезмәт итәләр. 

Укучыларның белем дәрәҗәләрен билгеләү максаты белән, карточкаларга язып, төрле биремнәр, мөстәкыйль эшләр бирергә, таблицалар, схемалар төзетергә, сорауларга бирелгән җавапларның дөресен сайлап алу, перфокарталар ярдәмендә материалны үзләштерү дәрәҗәсен сынау кебек аерым (индивидуаль) эшләү алымнарын файдалануның да әһәмияте гаять зур. Мондый эшләрдән тыш, шәхсән, үзем, сүзлекләр белән эшләүгә аеруча игътибар бирәм. "Үзгәртеп төзе", "Төзәтеп карыйк" биремнәре укучыларга ошый. Мондый бирем тәкъдим ителә: "Сезнең алдыгызда яшь автор әсәре. Уңышсыз җөмләләрне мәгънәсен үзгәртмичә генә башкалары белән алыштырыгыз. Тиз генә телдән башкарыла торган мондый эш текстка тоем булдыра.
Сәләтле балаларның мөстәкыйльлеген үстерү максатында үз тәҗрибәләремдә сыналган алымнардан киң файдалану күркәм нәтиҗәләргә китерә. Эш төрләрен һәрвакыт үзгәртеп тору укучыларда кызыксыну уята һәм мөстәкыйльлек тәрбияли. Укучылар белән индивидуаль эшләүнең нәтиҗәсе дә күренә. Укучылар олимпиада вакытларында үзләренең белемнәрен күрсәтәләр, мөстәкыйль эшлиләр. Татар теле һәм әдәбият дәресләрендә  актив эшләү хөкем сөрә.
                                        Йомгак      
Г.Ибраһимов әйткәнчә: “Күп белдерүгә караганда, аз белдереп, эзләнү орлыгын салу һәм эзләгәнен үзе табарга юллар күрсәтү, мөгаллим бирә ала торган хезмәтләрнең иң кадерлесе, иң зурысыдыр”.
Сәләтле балалар белән эшләү, аларга сыйфатлы белем бирү юллары тәҗрибәсен бәян итү максатыннан әзерләнгән “Сәләтле бала: сыйфатлы белем бирү ысуллары”  дигән темага башкарылган реферат ике бүлектән торды. Беренче бүлектә сәләтле балалар, алар белән эшләү үзенчәлекләре хакында сүз барды. Икенче бүлектә шәхси тәҗрибәләрдән чыгып тәкъдим ителгән эш алымнары урын алды. Әлеге тәртиптә башкарылган рефератка түбәндәге гомуми нәтиҗәләрне ясау мөмкинлеге туды:

1. Укытуны сыйфатлы итүдә  индивидуаль​ләштерү һәм дифференцияләштерү укытучы эшендә төп юнә​леш булырга тиеш. Элеккерәк елларда укытучылар үзләренең эшчәнлеген уртача укучыны истә тотып оештыралар иде. Бу исә уртача укыту һәм тәрбия методикасын барлыкка китерде. Без, шул юлны сайлап, бик нык ялгыштык. Хәзер белем һәм тәрбия бирү эшен сәләтле балалар үстерү максатын күздә тотып оештырырга кирәк. Чөнки һәр кеше — шәхес. Алар​ның һәрберсенә аерым психологик һәм әхлакый үзенчәлек​ләр, кызыксыну һәм һәвәслек сыйфаты хас, һәркем чынбар​лыкны үзенчә күрә.
2. Сәләтле балалар белән эшне уйлап, планлаштырып оештыру шарт. Шәхсән үзем дәресләрдә тест, зачет формаларын кулланам. Сәләтлеләргә өстәмә үсеш, сыйфатлы белем алуга дөрес юнәлеш, сыйныфтагы башка укучыларга  аларга тигезләшү стимулы булырлык эш төрләре сайлыйм.
3. Бары тик сәләтле балалар белән эшләгәндә генә, укытучы үзе дә күп нәрсәгә өйрәнә, белемен тирәнәйтә. Дәреслекләрдәге мәгълүмат- белемгә, ә белем күнекмәгә әверелә. Укучыларда үз көченә ышаныч туа, алар үзләре туплаган тәҗрибә белән үзләрен көчле итеп сизәләр. Әгәр дә без җәм​гыятьнең алга таба үсүен теләсәк, һәр укучының  үсешен тәэмин итәргә тиешбез .

